
SAUNOAGA O LE TALA FAAOPOOPO MUAMUA O LE TUPE 

2009/2010 
 
 
Lau Afioga ile Fofoga Fetalai ma Sui mamalu o le Palemene, 
 
I le ava ma le faaaloalo e tatau ai, e avea ai a’u e fai ma sui ole Malo ou te 
tuuina atu ai le Tala Faatatau ole Tupe Faaopoopo Muamua mo le tausaga 
faaletupe 2009/2010 i luma o le laulau a fono a le Palemene.  
 
Lau Afioga ile Fofoga Fetalai ma Sui mamalu, 
 
Ole galulolo na aafia ai lo tatou atunuu ile aso 29 Setema, 2009 ose taimi  
muamua lea i lona tala faasolopito ua oo ai Samoa ise tulaga tuga ma le 
matuia. E 143 soifua na maumau ma e silia ile  5,000 tagata ua faaleagaina o 
latou maota ma laoa. E le gata i mafatiaga o tagata ole atunuu na aafia ae ua 
faapea foi ona faaopoopo mai ma le taugata ole toe faafoisia o ia vaega ole 
atunuu ise tulaga latou te mauaina ai pea auaunaga masani aua le ausia pea 
ose soifuaga manuia. Ma ua matua mafatia lo tatou tamaoaiga i le faaopoopo 
mai o mafatiaga o le galulolo ao lenei e tau foia le aafiaga ona ole faaletonu 
o le tamaoaiga  ole lalolagi. 
 
Lau afioga ile Fofoga Fetalai ma Sui mamalu o le Palemene, 
 
A mafai ona tatou toe tagai i tua, ole Tala Faatatau ole Tupe Autu mo le 
2009/2010 sa faavae i se siosiomaga e lē mautū ma sa atagia ai foi le taua 
ole iai ose faavae e taulagalaga ma unaia le siitia o le tamaoaiga. Paga lea, o 
le afaina o Samoa i le galulolo ua na ole faaopoopo mai ai o faafitauli ma ua 
atili oia ai le tamaoaiga. 
 
O lea la, ua na ona ou faapea atu, oloo faavae lenei Tala Faatatau ole Tupe 
Faaopoopo ise tamaoaiga maaleale ma ua matua faigata ona vave maua se 
toomaga talu mai le faaletonu o le tamaoaiga o le lalolagi. Ae ui i lea, e le 
tatau ona tatou vaivai ai pe see ese lo tatou faamoemoe mo le agai i luma. 
Ma o le manulauti lea o loo tulimata’i e lenei tala faatatau faopoopo ole tupe. 

Lau afioga ile Fofoga Fetalai ma Sui mamalu 
 
Ole Tala Faatatau Faaopoopo ole Tupe, ua fuafuaina mo i latou uma na aafia 
ile galulolo. Ole faamoemoe ina  ia mafai ona faa-mamā tupe na faaaoga mo 
galuega laveai faapea le toe faafoisia o auaunaga masani mo nofoaga na 
aafia. Ole avanoa foi lenei e faailoa aloaia atu ai mo le silafia e le atunuu o 
foai mai malo eseese, o faalapotopotoga tumaoti ae maise o tagata lautele ele 
gata i Samoa nei ae faapea foi i atunuu mamao.  
 
Lau Afioga ile Fofoga Fetalai ma Sui mamalu, 
 
Ou te fiafia e faailoa atu e faapea; ole faatupega o lenei tala faatatau 
faaopoopo ole tupe e faavae i seleni faaopoopo ma ele o afaina ai vaega tupe 
na atofaina ile Tala Faatatau Autu ole Tupe 2009/10. 
 
Ole faasoaina o seleni oloo faavae lava i vaegatupe na faaaluina a i galuega 
lavea’i faapea le lipoti o le iloiloga mae’ae’a na faatautaia e Faletupe ole 
Lalolagi ma Asia, Malo Aufaatasi ma Ofisa o le Malo. O lenei faasoa na 
fuafuaina ile tulaga mafai ona faaaoga o seleni atofaina ile 6 masina oloo 
totoe o lenei tausaga faaletupe faapea le aofa’iga o vaega tupe fou ua maua 
faapea le faatulagaga o galuega oloo moomia ona faaleleia ise taimi vave. 
 
Ina ia ausia pea le tulaga mausali ole tamaoaiga, ua iai le faamoemoe ole a 
faaauau  ai pea le faatupulaia ole tala faatatau ole tupe mo le isi 3 tausaga 
ona o galuega tetele mo le toe faaleleia o auaunaga ona toe faasolosolo lea i 
tulaga masani aua le ausia o matatia ole Fuafuaga Autasi ole Tamaoaiga. Ole 
a faapea ai foi ona siitia le tulaga o nogatupe ile silia ma le 40 pasene ole tau 
aofai ole tamaoaiga ae manatu ole a toe sosolo malie ifo i lalo ile tausaga e 
2012/2013. 
 
O le a ou liliu loa ile auiliiliga ole Tala Faatatau o Tupe Faaopoopo. 
 
Aotelega o Tupe Maua 
 
Lau Afioga ile Fofoga Fetalai ma Sui mamalu o le Palemene, 
 
 
O lenei tala faatatau faaopoopo muamua o Tupe mo le tausaga faaletupe 
2009/10 oloo ua mafai ona faatupeina atoa i fesoasoani mai ia tatou paaga 

mai fafo e tauala mai lea i tupe faameaalofa faapea foi nonogatupe e maulalo 
tului aua galuega mo le toe faafoi ina o vaega ole atunuu na aafia ile sunami 
i tulaga sa masani ai. E avea lenei avanoa e faafetaia ai malo o Ausetalia, 
Niu Sila, Iunaite Setete o Amerika, Iapani ma Saina ona ole latou latou 
lagolago malosi mai ia tatou galuega faatino mo vaega uma ole atunuu na 
aafia.  
 
Ou te momoli atu foi le faafetai i isi malo ma faalapotopotoga faavaomalo ae 
maise ai o tagata lautele i Samoa nei faapea atunuu i fafo ona ole lima foai e 
tauala ma ile Faaputugatupe mo le Sunami a le malo lea foi ua fesoasoani 
tele i galuega toe afua mo nofoaga na aafia. Ole vaega tele o nei fesoasoani 
ua tuuina sa’o mai ile tala faatatau ole tupe ale malo atoa ai ma le faia oni 
faaopoopoga o vaega tupe mo nisi o atiinae tetele o loo faaauau nei i totonu 
o vaega eseese ole atiinae na nafa ma galuega laveai atoa ai ma galuega mo 
le toe faafoisia ole atunuu i ona tulaga masani. 
 
Oloo aofia foi i lenei tala faaopoopo ole tupe ma se vaega tupe e 5.8 miliona 
tala ole fesoasoani a Ausetalia ma Niu Sila ile polokalame faamama avega 
mo le atunuu e ala lea ile totogia o pili aoga mo tamaiti  tulaga lua uma sei 
vagana ai aoga tumaoti. 
 
Ole maliega autasi oa tatou paaga e faataatia faiga masani mo le faamatuuina 
mai o nei vaega tupe ae faaui mai ile tala faatatau ole tupe, ua atagia ai le 
tulaga mausali ua iai lo tatou va galulue ma i latou ae maise ole tulaga lelei 
ua iai faiga ale malo ile pulega lelei o tupe lautele. 
 
Aotelega o Tupe Faaalu 
 

E pei ona ou taua muamua, o lenei Tala Faatatau Faaopoopo o le Tupe o lo’o 
ave le faamuamua i le faatupeina o galuega lavea’i faatasi ma galuega mo le 
toe faaleleia o afioaga sa faaleagaina e le sunami. O le aofaiga o tupe alu 
faaopoopo e $78.0 miliona Tala e aofia ai ma le lafoga o le VAGST ma o le 
a ou auiliiliina atu mo le silafia: 
 

• Vaegatupe faaopoopo e $2.5 miliona tala o lo’o faaagaga mo le toe 
faaleleia o fa’atoaga aemaise o le fausiaina ma le faaleleia o vaa 
fagota ma mea faigaluega manaomia ua faaleagaina i le sunami. 

• Vaegatupe faaopoopo e $3.5 miliona tala o lo’o faaagaga mo le 
faaleleia o le vaega o Pisinisi ma Faletalimalo sa faaleagaina i le 
sunami.  
 

• Vaegatupe faaopoopo e $2.0 miliona tala o lo’o faaagaga mo le toe 
faaleleia o galuega tau fesootaiga lautele. 
 

• Vaegatupe faaopoopo e $11.3 miliona tala o lo’o faaagaga mo le 
Matagaluega o Aoga, Taaloga ma Aganuu ma e $5.0 miliona tala o 
lo’o faaagaga mo le toe faaleleia ma le fausiaina o fale aoga ma mea 
aoga sa faaleagaina i le sunami aemaise o le totogiina o le faatinoina o 
aoaoga i nofoaga le tumau i le taimi nei. O lo’o aofia ai ma le $5.8 
miliona tala o le fesoasoani a Malo o Ausetalia ma Niu Sila mo le 
faatinoina o le polokalame faamama avega e ala i le totogiina o pili 
aoga mo tamaiti  tulaga lua uma sei vagana ai aoga tumaoti. 

 
• Vaegatupe faaopoopo e $8.0 miliona tala o lo’o faaagaga i le Tala o le 

Tupe a le Matagaluega o Soifua Maloloina ma e $6.5 miliona tala o 
lo’o faaagaga mo le toe faaleleia o le Vaega o Soifua Maloloina lea sa 
faaleagaina e le sunami. O lo’o aofia ai i lenei tinoitupe le $1.4 
miliona e faamatu’uina atu i le Vaega o Auaunaga Faalesoifua 
Maloloina mo le toe faaolaina o tupe sa faaaluina ona o galuega sa 
faatinoina mo e na aafia i le sunami. 
 

• Vaegatupe faaopoopo e $6.3 miliona tala o lo’o faaagaga i le Tala o le 
Tupe a le Matagaluega o Punaoa Faalenatura ma Siosiomaga mo le 
aoina o le otaota aemaise o le toe faaleleia o le siosiomaga o nuu na 
aafia. E aofia  ai i lenei vaegatupe le $1.6 miliona tala mo le Ofisa o 
Faalavelave Faafuasei aua le toe faaleleia o auala e mafai ai e le 
atunuu ona tali atu i so’o se faalavelave e tula’i mai e lamatia ai le 
soifua o le atunuu lautele i le lumanai.  
 

• Vaegatupe faaopoopo e $39.7 miliona tala o lo’o faaagaga i lalo o le 
Matagaluega o Galuega, Felauaiga ma Atinae Eseese mo le faatinoina 
o galuega tetele ma le toe atina’eina o nuu na aafia e vaega nei: 
 

o $9.0 miliona tala o lo’o faaagaga mo le polokalame o le 
fausiaina o fale apitaga mo e na faaleagaina o latou maota i le 
sunami. 

o $5.5 miliona tala  o lo’o faaagaga mo le faatinoina o galuega 
tumau aua le faao’o atu o le suavai i afioaga na aafia.   

o $7.4 miliona tala o lo’o faaagaga mo le toe faao’oina atu o le 
eletise ma le auaunaga masani i afioaga uma na aafia.  

o $15.6 miliona tala o lo’o faaagaga mo le Pulega o Felauaiga i le 
Laueleele aua le toe faaleleia o auala o lo’o iai nei i le talafatai 
ae faapea foi auala fou mo nofoaga fou ua si’itia nei iai le tele o 
afioaga aafia. 

o $2.0 miliona tala o lo’o faaagaga mo le toe faaleleia o le uafu sa 
faaleagaina e le sunami i Satitoa, Aleipata. 
 

• Vaegatupe faaopoopo e $0.92 miliona tala o lo’o faaagaga i lalo o le 
Matagaluega o Tina ma Tamaitai, Atina’e o Nuu Afioaga ma 
Agafesoota’i mo le toe faaolaina o tupe sa faaaluina i le sunami 
aemaise o le faatinoina o le polokalame toe fuataina  o nuu ma afioaga 
na aafia i le sunami. 

 
 
Upu Faaiu 
 
Lau Afioga ile Fofoga Fetalai ma le Mamalu o le Palemene, ua mae’a ona ou 
otooto atu vaega eseese ole tala faatatau faaopoopo o tupe mo le tausaga 
faaletupe 2009/2010. 
 
Ou te lagona ose galuega sa mae’ae’a ona fai ma ua maulago i tulaga ole 
lelei ona faatulaga o galuega e ave iai le faamuamua, ole gafatia o le 
faaaogaina lelei o vaega tupe atofaina ile 6 masina o totoe nei faapea le lava 
ole alofa tulai o a tatou paaga ua fesoasoani mai fafo. O lenei tausaga o se 
vaitaimi faigata ae ou te talitonu ole feau o loo avatu i lenei tala faaopoopo o 
le tupe, o le a toe  faalaulelei ina ai lo tatou tamaoaiga ile isi 3 tausaga o 
lumana’i. 
 
Lau Afioga ile Fofoga o le Fono ma le Mamalu o le Palemene, 
 
E faaiu atu lau tautalaga ile toe molimoli atu lea ole faafetai ma le faamalo ia 
tatou paaga faavaomalo i malo ma faalapotopotoga eseese ae maise ai o 
tatou lava tagata i atunuu e mamao ae faapea i Samoa nei ona ole 
lagolagosua ma le lē faalogologo tiga,  ma le alofa tula’i  i taimi a’o iai le 
atunuu i puapuaga ma mafatiaga. E avea foi lenei avanoa e saga faaopoopo 

atu ai faamaisega ae maise o se faamalosiau mo i latou uma na aafia ile 
galulolo. 
 
E le faagaloina foi le aufaigaluega ale malo i vaega eseese sa gapatia ma le 
faatinoga o galuega lavea’i. E fia faafetaia foi le taitaiga faamalumalu ale 
Komiti Faatonu mo Faalavelave Faafuasei. Malo le onosai – faafetai mo le 
tautua lelei. 
 
Oute momoli atu ai foi moomooga alofa mo se Kerisimasi fiafia ma se 
tausaga fou manuia mo lau afioga ile Fofoga Fetalai ma sui mamalu ole 
Palemene faapea Samoa ma lana tapuaiga. 
 
Soifua  
 
 
 
 
 
 


